
“REGENERATIV” QISHLOQ XO‘JALIGIDA 

O‘SIMLIKCHILIK VA CHORVACHILIK 

INTEGRATSIYASINING TASHKILIY-IQTISODIY 

SAMARADORLIGI 
Hamroqulov Islomjon Qo‘ziboy o‘g‘li 

 

ОРГАНИЗАЦИОННО-ЭКОНОМИЧЕСКАЯ 

ЭФФЕКТИВНОСТЬ ИНТЕГРАЦИИ 

РАСТЕНИЕВОДСТВА И ЖИВОТНОВОДСТВА В 

«РЕГЕНЕРАТИВНОМ» СЕЛЬСКОМ ХОЗЯЙСТВЕ 
Хамрокулов Исломжон Кузибой угли 

 

ORGANIZATIONAL AND ECONOMIC EFFICIENCY OF 

CROP AND LIVESTOCK INTEGRATION IN 

REGENERATIVE AGRICULTURE 
Hamroqulov Islomjon Qo‘ziboy o‘g‘li 

 
Annotatsiya. Ushbu maqolada regenerativ qishloq xo‘jaligi sharoitida o‘simlikchilik va chorvachilik 

tarmoqlarini integratsiyalashning tashkiliy-iqtisodiy samaradorligi tadqiq etilgan. O‘simlikchilik va chorvachilik 

o‘rtasidagi o‘zaro resurs almashinuvi, ishlab chiqarish chiqindilaridan qayta foydalanish, tuproq unumdorligini 

tiklash, ozuqa bazasini mustahkamlash hamda ishlab chiqarish xarajatlarini kamaytirish imkoniyatlari tahlil qilingan. 

Integratsiyalashgan xo‘jalik yuritish modeli orqali yer, suv, mehnat va moddiy resurslardan oqilona foydalanish, 

mahsulot tannarxini pasaytirish, xo‘jalik daromadlarini diversifikatsiya qilish va iqtisodiy barqarorlikni oshirishning 

tashkiliy-iqtisodiy jihatlari asoslangan. Shuningdek, regenerativ yondashuvning an’anaviy qishloq xo‘jaligi tizimiga 

nisbatan ekologik va iqtisodiy ustunliklari, xususan, organik moddalarning tabiiy aylanishini ta’minlash, tashqi 

resurslarga qaramlikni kamaytirish va ishlab chiqarish samaradorligini oshirish imkoniyatlari yoritilgan. Tadqiqot 

natijalari o‘simlikchilik va chorvachilikni yagona ishlab chiqarish tizimida uyg‘unlashtirish qishloq xo‘jaligi 

korxonalarining uzoq muddatli iqtisodiy samaradorligi va resurs barqarorligini ta’minlashga xizmat qilishini 

ko‘rsatadi. 

Kalit so‘zlar: regenerativ qishloq xo‘jaligi, o‘simlikchilik, chorvachilik, integratsiya, tashkiliy-iqtisodiy 

samaradorlik, resurslardan oqilona foydalanish, tuproq unumdorligi, ozuqa bazasi, ishlab chiqarish xarajatlari, 

iqtisodiy barqarorlik. 

Аннотация. В статье исследуется организационно-экономическая эффективность интеграции 

растениеводства и животноводства в условиях регенеративного сельского хозяйства. Проанализированы 

возможности взаимного использования ресурсов между растениеводством и животноводством, повторного 

использования производственных отходов, восстановления плодородия почв, укрепления кормовой базы и 

снижения производственных затрат. Обоснованы организационно-экономические аспекты рационального 

использования земельных, водных, трудовых и материальных ресурсов, снижения себестоимости продукции, 

диверсификации доходов хозяйств и повышения их экономической устойчивости на основе интегрированной 

модели ведения сельского хозяйства. Рассмотрены экологические и экономические преимущества 

регенеративного подхода по сравнению с традиционной системой сельского хозяйства, в том числе 

обеспечение естественного кругооборота органического вещества, снижение зависимости от внешних 

ресурсов и повышение эффективности производства. Результаты исследования показывают, что объединение 

растениеводства и животноводства в единую производственную систему способствует повышению 

долгосрочной экономической эффективности сельскохозяйственных предприятий и устойчивости их 

ресурсного потенциала. 

Ключевые слова: регенеративное сельское хозяйство, растениеводство, животноводство, интеграция, 

организационно-экономическая эффективность, рациональное использование ресурсов, плодородие почв, 

кормовая база, производственные затраты, экономическая устойчивость. 

Abstract. This article examines the organizational and economic efficiency of integrating crop and livestock 

production within regenerative agriculture. The study analyzes opportunities for resource exchange between crop and 

livestock sectors, the reuse of production residues, restoration of soil fertility, strengthening of the feed base, and 

reduction of production costs. The organizational and economic aspects of the rational use of land, water, labor, and 

material resources, reduction of production costs, diversification of farm income, and improvement of economic 

sustainability through an integrated farming model are substantiated. The study also highlights the environmental and 

economic advantages of regenerative agriculture compared with conventional farming systems, particularly in terms 

of maintaining the natural cycling of organic matter, reducing dependence on external inputs, and improving 

production efficiency. The findings indicate that integrating crop and livestock production within a unified farming 

system can contribute to the long-term economic efficiency of agricultural enterprises and enhance the sustainability 

of their resource base. 

Keywords: regenerative agriculture, crop production, livestock production, integration, organizational and 

economic efficiency, rational use of resources, soil fertility, feed base, production costs, economic sustainability. 

 

KIRISH 

Qishloq xo‘jaligida ishlab chiqarish 

samaradorligini oshirish bilan bir vaqtda yer, suv va 

biologik resurslardan oqilona foydalanish, tuproq 

unumdorligini saqlash va ishlab chiqaruvchilarning 

iqtisodiy barqarorligini ta’minlash muhim vazifalardan 

hisoblanadi. An’anaviy ishlab chiqarish tizimlarida 

tashqi o‘g‘itlar, yem-xashak va boshqa moddiy 

resurslarga yuqori darajada bog‘liqlik ishlab chiqarish 

tannarxining ortishiga olib kelishi mumkin. Shu jihatdan 

regenerativ qishloq xo‘jaligi mavjud resurslarni tiklash 

va takror ishlab chiqarishga yo‘naltirilgan istiqbolli 

yondashuv sifatida ahamiyat kasb etmoqda. 

Regenerativ qishloq xo‘jaligining muhim 

tamoyillaridan biri o‘simlikchilik va chorvachilikni 

yagona ishlab chiqarish tizimiga integratsiyalashdir. 

Mazkur yondashuvda o‘simlikchilikda hosil bo‘ladigan 

ekin qoldiqlari va yem-xashak resurslari chorvachilikda 

foydalaniladi, chorvachilikda hosil bo‘ladigan go‘ng va 

boshqa organik chiqindilar esa qayta ishlanib, ekin 

maydonlariga organik o‘g‘it sifatida qaytariladi. Natijada 

“o‘simlikchilik – chorvachilik – organik chiqindilar – 

tuproq – o‘simlikchilik” ko‘rinishidagi resurs aylanishi 

shakllanadi. Regenerativ qishloq xo‘jaligi bo‘yicha 

tadqiqotlarda chorvachilik integratsiyasi, kompostlash, 

ekinlar diversifikatsiyasi va tuproqqa ishlovni 

kamaytirish oziqa moddalari aylanishini yaxshilash va 

tuproq sifatini tiklashga xizmat qiluvchi muhim 

amaliyotlar sifatida ko‘rsatilgan. 

Integratsiyaning iqtisodiy mohiyati bir 

tarmoqning qo‘shimcha mahsuloti yoki chiqindisini 

boshqa tarmoq uchun ishlab chiqarish resursiga 

aylantirish bilan izohlanadi. Bu jarayon xo‘jalikning 

tashqi resurslarga bog‘liqligini kamaytirish imkonini 

beradi. Masalan, xo‘jalikda yetishtirilgan yem-xashak va 

ekin qoldiqlaridan chorva ozuqasi sifatida foydalanish 

tashqaridan ozuqa xarid qilish xarajatlarini kamaytiradi. 

Chorva go‘ngini kompost yoki boshqa organik o‘g‘it 

shaklida qayta ishlash esa mineral o‘g‘it xarajatlarining 

bir qismini ichki resurslar hisobidan qoplash 

imkoniyatini yaratadi. 

TADQIQOT METODOLOGIYASI 

Tadqiqotda regenerativ qishloq xo‘jaligi 

sharoitida o‘simlikchilik va chorvachilik 

integratsiyasining tashkiliy-iqtisodiy samaradorligini 

baholash uchun tizimli tahlil, qiyosiy tahlil, monografik 

kuzatuv, iqtisodiy-statistik hamda hisob-kitob 

usullaridan foydalaniladi. Tadqiqot doirasida 

integratsiyalashgan va ixtisoslashgan xo‘jalik yuritish 

tizimlari ishlab chiqarish xarajatlari, mahsulot tannarxi, 

rentabellik, resurslardan foydalanish samaradorligi, 

ozuqa bilan o‘zini ta’minlash darajasi va tuproq 

unumdorligini saqlash imkoniyatlari bo‘yicha 

taqqoslanadi. O‘simlik qoldiqlarining chorvachilikda 

ozuqa sifatida ishlatilishi, chorvachilik chiqindilarining 

organik o‘g‘it sifatida o‘simlikchilikka qaytarilishi va 

shu asosda yopiq resurs aylanishini shakllantirishning 

iqtisodiy samarasi alohida baholanadi. Natijalarni 

umumlashtirishda induksiya, deduksiya va ilmiy 

abstraksiyalash usullaridan foydalaniladi. 

ADABIYOTLAR TAHLILI 

Birinchidan, Veysset va hammualliflar aralash 

o‘simlikchilik-chorvachilik xo‘jaliklarining iqtisodiy va 

ekologik samaradorligini ixtisoslashgan xo‘jaliklar bilan 

qiyosiy baholagan. Tadqiqot natijalariga ko‘ra, 

integratsiyalashgan xo‘jaliklarning yalpi marjasi har 

doim ham ixtisoslashgan xo‘jaliklarnikidan yuqori 

bo‘lmasa-da, ular ishlab chiqarish resurslari va 

mahsulotlar narxlaridagi tebranishlarga nisbatan 

barqarorroq bo‘lishi mumkin. Shuningdek, bunday 

xo‘jaliklarda ayrim ishlab chiqarish xarajatlari kamayishi 

va azot ifloslanishi xavfi pasayishi aniqlangan. Bu holat 

o‘simlikchilik va chorvachilik integratsiyasining 

iqtisodiy barqarorlikni oshirishdagi ahamiyatini 

ko‘rsatadi.  

Ikkinchidan, Peyraud, Taboada va Delaby 

o‘simlikchilik va chorvachilikni integratsiyalashgan 

holda tashkil etish resurslarning ichki aylanishini 

kuchaytirishi, mineral o‘g‘itlar va boshqa tashqi 

resurslarni xarid qilishga bo‘lgan ehtiyojni kamaytirishi 

mumkinligini asoslaydi. Mualliflar bunday tizimlarda 

ozuqa moddalarining qayta aylanishi yaxshilanishi, yer 

resurslaridan samaraliroq foydalanilishi hamda iqtisodiy 

samaradorlik bilan ekologik barqarorlikni 

uyg‘unlashtirish imkoniyati mavjudligini ta’kidlaydi. 

Mazkur yondashuv regenerativ qishloq xo‘jaligining 

resurslarni qayta tiklash va ichki imkoniyatlardan 

foydalanish tamoyillariga bevosita mos keladi.  

Uchinchidan, Sekaran va hammualliflar 

integratsiyalashgan o‘simlikchilik-chorvachilik 

tizimlarini oziq-ovqat xavfsizligi, iqtisodiy daromadlilik 

va ekologik barqarorlik nuqtai nazaridan tahlil qilgan. 

Ularning xulosalariga ko‘ra, integratsiya asosiy ekinlar 

hosildorligini oshirish, xo‘jalik daromadlarini 

diversifikatsiya qilish, resurslardan foydalanish 

samaradorligini yaxshilash hamda iqlimiy va bozor 

xatarlariga chidamlilikni kuchaytirishi mumkin. Shu 

bilan birga, bunday tizimlarning samaradorligi bozor 

sharoitlari, infratuzilma, mehnat resurslari, 

texnologiyalar va institutsional qo‘llab-quvvatlash 

darajasiga bog‘liq. 

TAHLIL VA NATIJALAR 

Xalqaro tadqiqotlarda mazkur bog‘liqlik 

miqdoriy jihatdan ham tasdiqlangan. Integratsiyalashgan 

xo‘jalik tizimlarini o‘rgangan Paramesh va 

hammualliflar tadqiqotida qariyb 10 tonna organik 

modda qayta aylantirilgan bo‘lib, uning 52 foizga yaqini 

sut chorvachiligi komponentiga to‘g‘ri kelgan. 

Resurslarni xo‘jalik ichida qayta aylantirish natijasida 55 

kg azot, 17 kg fosfor va 76 kg kaliy qayta ta’minlangan. 

Bu natija chorvachilik chiqindilarining nafaqat ekologik, 

balki iqtisodiy qiymatga ega resurs ekanligini ko‘rsatadi. 

Integratsiyalashgan tizimning yana bir muhim 

xususiyati daromadlarni diversifikatsiyalash 

imkoniyatidir. Faqat bitta turdagi ekin yoki mahsulot 

ishlab chiqarishga ixtisoslashgan xo‘jalik bozor narxlari, 

iqlim sharoiti va hosildorlikdagi o‘zgarishlarga nisbatan 

ko‘proq tavakkalchilikka ega bo‘ladi. O‘simlikchilik 

bilan bir qatorda chorvachilik, parrandachilik yoki 

organik o‘g‘it ishlab chiqarishni yo‘lga qo‘yish 

daromadlarning bir nechta manba hisobidan 

shakllanishiga yordam beradi. Shanmugam va 

hammualliflarning (2024) bir gektarlik 

integratsiyalashgan xo‘jalik modelida ekinchilik, 

bog‘dorchilik, qoramolchilik, echkichilik, parrandachilik 

va vermikompost ishlab chiqarish birlashtirilgan bo‘lib, 

tizim 475 kishi-kun bandlikni ta’minlagan. Tadqiqotda 

integratsiya sof daromad, foyda-xarajat nisbati va 

xo‘jalik barqarorligini oshiruvchi omil sifatida 

baholangan.

1-jadval 

O‘simlikchilik va chorvachilik integratsiyasining ayrim iqtisodiy va regenerativ natijalari41 

 

Ko‘rsatkich 
Empirik 

natija 
Tashkiliy-iqtisodiy ahamiyati 

Organik moddalarni qayta aylantirish qariyb 10 t Chiqindilar ikkilamchi resursga aylanadi 

Chorvachilikning organik moddadagi 

hissasi 
52% Organik o‘g‘it bazasi kengayadi 

Qayta ta’minlangan azot 55 kg N Mineral o‘g‘itga ehtiyoj qisqaradi 

Qayta ta’minlangan fosfor 17 kg P Oziqa moddalaridan foydalanish yaxshilanadi 

Qayta ta’minlangan kaliy 76 kg K Ichki resurslardan foydalanish oshadi 

Integratsiyalashgan modeldagi bandlik 475 kishi-kun 
Qishloq joylarda bandlik va daromad imkoniyati 

ortadi 

Jadval ma’lumotlari o‘simlikchilik va 

chorvachilik integratsiyasining iqtisodiy samarasi faqat 

mahsulot hajmining oshishi bilan cheklanmasligini 

ko‘rsatadi. Resurslarning qayta aylanishi mineral o‘g‘it 

va boshqa tashqi ishlab chiqarish vositalariga ehtiyojning 

bir qismini ichki manbalar hisobidan qoplashga imkon 

beradi. Shu bilan birga, qo‘shimcha ishlab chiqarish 

yo‘nalishlarining shakllanishi qishloq joylarda bandlik 

va daromad manbalarini kengaytiradi. Biroq jadvaldagi 

ko‘rsatkichlar xorijiy tajribalar natijalari bo‘lib, ularni 

O‘zbekiston sharoitidagi bevosita natija sifatida emas, 

integratsiyalashgan tizimning iqtisodiy imkoniyatlarini 

ifodalovchi empirik dalillar sifatida baholash lozim. 

O‘zbekiston sharoitida mazkur yondashuvni joriy 

etishda xo‘jaliklararo kooperatsiya alohida ahamiyat 

kasb etadi. Har bir fermer xo‘jaligining bir vaqtning 

o‘zida ham o‘simlikchilik, ham chorvachilik bilan 

shug‘ullanishi iqtisodiy jihatdan maqsadga muvofiq 

bo‘lmasligi mumkin. Shu sababli o‘simlikchilikka 

ixtisoslashgan xo‘jaliklarning ekin qoldiqlari va yem-

xashak resurslarini chorvachilik xo‘jaliklariga 

yetkazishi, chorvachilik xo‘jaliklarining esa qayta 

ishlangan organik o‘g‘itlarni o‘simlikchilik 

 
41 Paramesh va boshq. (2021) hamda Shanmugam va boshq. (2024) tadqiqotlari asosida muallif tomonidan tuzilgan. 

xo‘jaliklariga qaytarishi asosida hududiy resurs 

almashinuvi tizimini shakllantirish mumkin. 

Bunday hamkorlik resurslarning yopiq 

aylanishini alohida xo‘jalik chegarasidan hududiy 

darajaga olib chiqadi. Ilmiy tadqiqotlarda ham 

ixtisoslashgan o‘simlikchilik va chorvachilik xo‘jaliklari 

o‘rtasida ozuqa hamda organik o‘g‘itlar almashinuvini 

tashkil etish resurslardan foydalanish samaradorligini 

oshirish vositalaridan biri sifatida ko‘rsatiladi. 

Integratsiyalashgan tizimlarda xo‘jaliklararo aloqalarni 

rivojlantirish transport, saqlash va qayta ishlash 

infratuzilmasidan birgalikda foydalanish imkonini ham 

yaratadi. 

Biroq regenerativ modelga o‘tish ma’lum 

tashkiliy va iqtisodiy xarajatlarni talab qiladi. Go‘ngni 

yig‘ish va saqlash, kompost tayyorlash, yem-xashakni 

qayta ishlash, tashish va saqlash infratuzilmasini 

shakllantirish dastlabki investitsiyalarni talab etadi. 

Bundan tashqari, fermerlarda yangi ishlab chiqarish 

tizimlarini boshqarish bo‘yicha bilim va amaliy 

ko‘nikmalar yetarli bo‘lishi zarur. Shu sababli 

integratsiyani rivojlantirish moliyaviy rag‘batlantirish 

bilan bir qatorda ilmiy-konsalting va agroservis 

xizmatlarini ham qamrab olishi lozim. 

Integratsiyaning samaradorligini baholashda faqat 

hosildorlik ko‘rsatkichiga tayanish yetarli emas. Ishlab 

chiqarish tannarxi, tashqi ozuqa va o‘g‘it xarajatlarining 

kamayishi, sof daromad, rentabellik, ichki resurslardan 

foydalanish darajasi, qayta ishlangan organik chiqindilar 

hajmi, tuproq unumdorligi va bandlik ko‘rsatkichlarini 

kompleks baholash talab etiladi. Bu regenerativ qishloq 

xo‘jaligining ekologik natijalarini iqtisodiy samaradorlik 

bilan bog‘lash imkonini beradi. 

Yuqoridagilardan kelib chiqib, O‘zbekistonda 

o‘simlikchilik va chorvachilik integratsiyasiga 

asoslangan regenerativ qishloq xo‘jaligini rivojlantirish 

uchun hududlar kesimida resurs salohiyatini baholash, 

o‘simlikchilik va chorvachilik xo‘jaliklari o‘rtasida 

kooperatsiyani yo‘lga qo‘yish, organik chiqindilarni 

qayta ishlash infratuzilmasini rivojlantirish, ushbu 

loyihalarni imtiyozli moliyalashtirish hamda fermerlarga 

ilmiy-amaliy maslahat xizmatlarini kengaytirish 

maqsadga muvofiq. Shuningdek, turli tuproq-iqlim 

hududlarida pilot integratsiyalashgan xo‘jaliklarni 

tashkil etib, ularning iqtisodiy va ekologik natijalarini 

an’anaviy ishlab chiqarish tizimlari bilan uzoq muddat 

davomida taqqoslash zarur. 

Xulosa qilib aytganda, o‘simlikchilik va 

chorvachilik integratsiyasi regenerativ qishloq 

xo‘jaligining resurslardan takroriy foydalanish 

tamoyilini amaliy jihatdan ro‘yobga chiqaradi. Mazkur 

model bir tarmoqda hosil bo‘ladigan qo‘shimcha 

mahsulot va chiqindilarni ikkinchi tarmoqning ishlab 

chiqarish resursiga aylantirib, tashqi resurslarga 

bog‘liqlikni kamaytirish, xarajatlarni maqbullashtirish, 

daromadlarni diversifikatsiyalash va tuproq 

unumdorligini tiklash imkonini beradi. O‘zbekiston 

sharoitida esa ushbu tizimning samarali ishlashi 

xo‘jaliklararo kooperatsiya, resurslarning aylanma 

harakati, qayta ishlash infratuzilmasi, moliyaviy 

rag‘batlantirish va ilmiy-konsalting xizmatlarini o‘zaro 

uyg‘unlashtirishga bog‘liq. 

